
            1․ Հայաստանի Հանրապետությունում ագրարային բարեփոխումների և հողի սեփականաշնորհման գործընթացի հետագա զարգացումը պահանջում է առանձնահատուկ ուշադրություն դարձնել անասնաբուծության զարգացմանը, քանի որ անցումային փուլում բնագավառում տեղի են ունեցել մեծ կորուստներ: Հայաստանի Հանրապետությունում ներկայումս ձևավորվել են արմատապես նոր տնտեսական հարաբերություններ, ինչը թելադրում է գյուղատնտեսության վարումը ևս իրականացնել շուկայական տնտեսությանը համապատասխան:
          2․ Բարեփոխումների արդյունքում ձևավորված շուրջ 317 հազար գյուղացիական տնտեսություններում արտադրությունը հիմնականում վարվում է ավանդական եղանակով` փոքր ծավալներով և նվազ արդյունավետությամբ: Եթե երկրագործության ոլորտում վերջին տարիներին նկատվում է ինտենսիվացման միտումներ, ապա անասնաբուծության ոլորտում առայժմ գերակշռում են նախկին տեխնոլոգիաները, որոնք ապահովում են ապրանքայնության ցածր մակարդակ:
            3․ Հայաստանի Հանրապետության տնտեսությունում գյուղատնտեսությունը համարվում է առանցքային ճյուղ, և երկրի համախառն ներքին արդյունքում ունի համեմատաբար բարձր տեսակարար կշիռ: Բացարձակ թվերով երկրի գյուղատնտեսության  համախառն արտադրանքի արժեքը 2022 թվականի տարեկան արդյունքներով կազմել է ավելի քան 1.02 տրլն դրամ: Ընդ որում, գյուղատնտեսական համախառն արդյունքի արժեքի 51 % -ը կազմում է բուսաբուծական, իսկ 49 % -ը` անասնաբուծական արտադրանքը: Նկատի ունենալով մեր երկրի սահմանափակ հողատարածքները, գյուղատնտեսական մշակաբույսերի բերքատվության համեմատաբար ցածր ցուցանիշները և բարձր ռիսկայնությունը, ապա անասնաբուծությունը, շնորհիվ ցածր ռիսկայնության և առկա ռեսուրսների լիարժեք օգտագործման, կարող է դառնալ որոշիչ լծակ երկրի գյուղատնտեսական համախառն արտադրանքի ծավալներն ավելացնելու գործում: Եթե սրան ավելացնենք նաև գյուղատնտեսական կենդանիների մթերատվության առայժմ նկատվող ցածր մակարդակը և այն ավելացնելու հնարավորությունները, ապա անասնաբուծությունն ունի կայուն և իրական ներուժ երկրի գյուղատնտեսական համախառն արտադրանքի արժեքը կտրուկ ավելացնելու գործընթացում:
           4․  Հայաստանի Հանրապետությունում իրականացված ագրարային բարեփոխումների հետևանքով գրեթե ամբողջ անասնագլխաքանակը փոխանցվեց այդ պահին ստեղծված գյուղացիական և գյուղացիական կոլեկտիվ տնտեսություններին: Նախկինում ձևավորված նախիրների և հոտերի  մասնատումը, կերի կայուն բազայի բացակայությունը, կերային մշակաբույսերի ցանքատարածությունների կտրուկ նվազումը ոչ միայն հանգեցրին անասնագլխաքանակի և անասնաբուծական մթերքների և հումքի արտադրության ծավալների կրճատմանը, այլև լուրջ խոչընդոտներ ստեղծեցին լայնածավալ տոհմասելեկցիոն համալիր միջոցառումների իրականացման գործընթացում: Ստեղծված իրավիճակում խիստ անհրաժեշտություն է զգացվում ոչ միայն պատշաճ ուշադրություն, այլև նորովի մոտեցում ցուցաբերել այս ճյուղի նկատմամբ:

5․ Հայաստանի Հանրապետությունում 1990-ական թվականների սկզբին իրականացված ագրարային բարեփոխումների արդյունքում հանրապետությունում ածան հավերի և խոզերի գլխաքանակը նվազեց շուրջ 4 անգամ, ոչխարինը` 3 անգամ, իսկ տավարինը` գրեթե կիսով չափ: Այդ նույն ժամանակահատվածում հանրապետությունում մսի արտադրության ծավալը կրճատվեց ավելի քան 2 անգամ (այդ թվում թռչնամսինը` 10 անգամ), կաթինը` շուրջ 40 % -ով, իսկ ձվինը` գրեթե 3,4 անգամ:
           6․ Անասնաբուծության ոլորտում կայունացման դրսևորումներն երևան եկան միայն 1998-2002 թվականներին, երբ դադարեց անասնագլխաքանակի նվազման միտումը, իսկ անասնաբուծական մթերքների արտադրության տարեկան ծավալները ոչ միայն պահպանվեցին, այլև նկատվեց թեև աննշան, սակայն կայուն աճ:
            7․ Հանրապետության անասնաբուծության ոլորտի համար թերևս բեկումնային փուլ կարելի է համարել 2003-2007 թվականները, ինչը բնութագրվեց գյուղատնտեսական տարբեր տեսակի կենդանիների գլխաքանակի և անասնաբուծական բոլոր մթերքների արտադրության տարեկան ծավալների 5-7% աճով:
           8․ Մինչ այդ գերիշխող գյուղատնտեսական կենդանիների առանձին տեսակների գլխաքանակի մերթ նվազման, մերթ փոքր ինչ ավելացման միտումները վերածվեցին տարեց-տարի անասնագլխաքանակի կայուն աճ ապահովող հաստատուն գործընթացի, ինչը պահպանվեց մինչև 2017 թվականը, որից հետո տավարի գլխաքանակը շարունակվեց կրճատվել, իսկ մանր եղջերավոր կենդանիների, խոզերի և թռչունների գլխաքանակը գրեթե պահպանվեցին նույն մակարդակի վրա։
             9․ Գրեթե նույն օրինաչափությամբ էլ փոփոխվեցին անասնաբուծական մթերքների արտադրության տարեկան ծավալները: Սկզբնական փուլում դրանք կրում էին անկայուն բնույթ, սակայն սկսած 2003թ-ից մինչև 2017 թվականը ինչպես կաթի, այնպես էլ մսի և ձվի արտադրության ցուցանիշները ոչ միայն կտրուկ ավելացան, այլև նախորդ տարվա տվյալները գերազանցելու միտումները կրեցին հաստատուն բնույթ: Վերջին տասը տարիներին անասնագլխաքանակի տվյալները և անասնաբուծական մթերքների արտադրության ցուցանիշները ներկայացված են 1-ին և 2-րդ աղյուսակներում: 

Աղյուսակ 1
Գյուղատնտեսական կենդանիների գլխաքանակը, հունվարի 1-ի դրությամբ, հանրապետության բոլոր տնտեսություններում (հազար գլուխ,
ըստ Հայաստանի Հանրապետության վիճակագրական կոմիտեի տվյալների)

	Ցուցանիշներ
	Տարիներ

	
	2013
	2014
	2015
	2016
	2017
	2018
	2019
	2020
	2021
	2022

	Խոշոր եղջերավոր կենդանիներ
	661.0
	677.6
	688.6
	701.5
	655.8
	590.6
	571.9
	579.3
	613.4
	559.6

	այդ թվում՝ կովեր 
	303.3
	309.6
	313.9
	318.6
	296.0
	266.8
	254.0
	251.7
	265.8
	246.1

	Ոչխարներ և այծեր 
	674․7
	717.6
	745.8
	778.1
	727.1
	660.1
	638.3
	662.5
	717.8
	713.7

	Խոզեր
	145.0
	139.8
	142.4
	174.8
	175.5
	166.8
	197.9
	223.3
	200.2
	166.1

	Ձիեր
	10.8
	11.7
	11.4
	11․4
	10.6
	10.0
	10.7
	11.4
	13.1
	13.9

	Թռչուններ
	4․050
	4․101
	4․145
	3․942
	3.814
	4.406
	4․152
	4.568
	4.203
	4.827



Աղյուսակ 2

Անասնաբուծական հիմնական մթերքների արտադրությունն ըստ տարիների 
(ըստ Հայաստանի Հանրապետության վիճակագրական կոմիտեի տվյալների)
	Ցուցանիշներ
	Տարիներ

	
	2013
	2014
	2015
	2016
	2017
	2018
	2019
	2020
	2021
	2022

	Արտադրվել է միս (կենդանի քաշով), հազար տոննա
	146.8
	163.3
	176.1
	187.1
	192.5
	190.3
	188.8
	189.6
	193.1
	181․9

	Արտադրվել է կաթ, հազար տոննա
	657.0
	700.4
	728.6
	754.2
	758.2
	697․7
	667․9
	654․3
	670.7
	623․1

	Արտադրվել է ձու, մլն հատ
	615.2
	641.8
	659.8
	694.6
	683.0
	726․8
	720․6
	754․6
	710.4
	749․1

10․ Մեր երկրի անասնաբուծության ներդաշնակ զարգացման նպատակով անհրաժեշտ է նկատի ունենալ հետևյալ առաջնահերթությունները․
1) գյուղատնտեսական կենդանիների մթերատվության բարձրացումը, որը թերևս, երկրի անասնաբուծության առջև ծառացած ամենագլխավոր առաջնայնությունն է, քանզի մեր հանրապետությունում բուծվող գյուղատնտեսական կենդանիների մթերատվության միջին ցուցանիշները տասնամյակներ շարունակ 3-4 անգամ զիջում են զարգացած երկրների համանման ցուցանիշներին։ Այնուամենայնիվ,կենդանիների ցածր մթերատվությունը չպետք է դիտարկել որպես խոչընդոտ, այլ խնդիր, որի լուծումը թույլ կտա առանց գլխաքանակի կտրուկ ավելացման էականորեն ավելացնել կենդանական ծագման մթերքների արտադրության ծավալները, ինչը  սահմանափակ հողատարածք ունեցող երկրների համար հանդիսանում է առանցքային մարտավարական քայլերից մեկը։ Գյուղատնտեսական կենդանիների բարձր մթերատվություն ունեցող երկրների փորձը ցույց է տալիս, որ մթերատվության բարձրացման ամենաարդյունավետ և համեմատաբար կարճատև ուղին դա բարձր մթերատու ցեղերի բուծումն է և այդ ցեղերի գենոֆոնդի օգտագործումը տեղական ցեղերի տոհմային և մթերատու հատկանիշները կատարելագործելու նպատակով։ Նման մոտեցումը ենթադրում է հետևողական և տևական գործընթաց, համընդհանուր ջանքեր և ուղղորդված գործունեություն՝ անասնաբուծության բոլոր ոլորտներում։ Այս տեսանկյունից անհրաժեշտ կլինի ընդլայնել համաշխարհային ճանաչում ունեցող գյուղատնտեսական կենդանիների տարբեր տեսակների դասական ցեղերի տոհմային առանձնյակների ներկրումը, դրանց տեղական վերարտադրության կազմակերպումը և գենոֆոնդի օգտագործումը տոհմասելեկցիոն աշխատանքներում՝ կարևորելով գյուղատնտեսական կենդանիների արհեստական սերմնավորման գործոնը,   
2) հանրապետության տարբեր տարածաշրջանների բնակլիմայական և տնտեսական հնարավորությունների լիարժեք և արդյունավետ օգտագործման անհրաժեշտությունը հրամայական են դարձնում անասնաբուծության ոլորտում կիրառել տարբերակված մոտեցումներ՝ հաշվի առնելով տվյալ տեղանքի առանձնահատկությունները։ Այդ իսկ պատճառով անհրաժեշտ է հաշվի առնել տվյալ տարածաշրջանի բնակլիմայական պայմանները և տնտեսական ներուժը և դրան համապատասխան ընտրել անասնաբուծության վարման այս կամ այն համակարգը, ինչը թույլ կտա բարձրացնել անասնաբուծության տարբեր ճյուղերի արդյունավետությունը և առավել լիարժեք օգտագործել առկա բնատնտեսական ներուժը։ Մինչդեռ անասնաբուծության վարման համակարգը ենթադրում է գյուղանտեսական կենդանիների այնպիսի տեսակների, իսկ միևնույն տեսակի շրջանակում նաև այնպիսի ցեղերի օգտագործում, որոնք գերազանց հարմարված լինելով տեղի բնակլիմայական պայմաններին կարող են ցուցաբերել առավելագույն մթերատվության մակարդակ, իսկ իրենց մթերատվության ուղղությունը համահունչ է տվյալ տարածաշրջանի տնտեսական զարգացման հեռանկարներին։ Այս դեպքում առանցքային գործոն է դառնում գյուղատնտեսական կենդանիների ցեղերի շրջանացումը, որի պարագայում հաջողության հասնելու հիմնական գրավականը կենդանիների տեսակների և ցեղերի ճիշտ ընտրությունն է։ Թեև ցեղերի շրջանացումը թույլ է տալիս առավել նպատակային և ինտենսիվ օգտագործել բնական կերահանդակները, այնուամենայնիվ դրան զուգահեռ կարևորվում է նաև կերարտադրության ճիշտ կազմակերպումը, 
3) ոլորտի մրցունակության և արդյունավետության բարձրացումը կարևոր առաջնահերթություններից մեկն է, քանզի զարգացած, արդյունավետ գործող և մրցունակ անասնաբուծության ճյուղը ցանկացած երկրի տնտեսական զարգացման մակարդակը բնութագրող կարևորագույն չափորոշիչներից մեկն է։ Անասնաբուծության մրցունակության բարձրացման համար կարևորագույն գործոններ կարող են հանդիսանալ ռեսուրսների առկայությունը և դրանց որակը (հատկապես հողի և ջրի), բնական կերահանդակների (արոտավայր, խոտհարք) տարածքները, բուսածածկը, բուսական կազմը, որակը և տեղադիրքը, շուկայի զարգացման մակարդակը, առկա ռիսկերը և դրանց մեղմման հնարավորությունները, անասնաբուծությանը աջակցող հաստատությունների և այլ ենթակառուցվածքների առկայությունը, դրանց զարգացվածությունը և տեխնիկական հագեցվածության վիճակը, աշխատուժի առկայությունը և հմտությունների մակարդակը, օրենսդրական դաշտը և վարվող քաղաքականությունը, ֆինանսական միջոցների հասանելիությունը, բիզնես միջավայրը և այլն։ 

	11․ Առաջնահերթությունները կյանքի կոչելու ընթացքում կարող են ծագել տարբեր խնդիրներ և դրանց լուծումներով է պայմանավորված ծրագրի հաջող ընթացքը։ Առաջնահերթություններից բխող կարևորագույն խնդիրները և դրանց լուծմանն ուղղված մարտավարությունը ներկայացվում է ստորև։
12․ գյուղատնտեսական կենդանիների մթերատվության բարձրացումը, որը տևական գործընթաց է և պայմանավորված է բազմաբնույթ գործառույթներով, որոնց հիմքում ընկած են տոհմասելեկցիոն աշխատանքները և անասնաբուծության գործընթացին առնչվող կազմակերպչական հարցերը։ Հայաստանի Հանրապետության էկոնոմիկայի նախարարությունը (այսուհետ՝ Նախարարություն) առաջիկա տարիներին իրականացնելու համար այս ուղղությամբ կարևորում է  ներքոհիշյալ միջոցառումները։ 
1) գյուղատնտեսական կենդանիների արհեստական սերմնավորման ծավալների ընդլայնումը, քանզի հանրահայտ է, որ այն տոհմասելեկցիոն գործընթացի առանցքային բաղադրիչներից է։ Նախկինում (1980-ական թթ) հանրապետությունում տարեկան սերմնավորվում էին 200-220 հազար կովեր (կովերի 60-65%-ը), իսկ ներկայումս տարեկան սերմնավորվում է ընդամենը մինչև 20 հազար կով (ներկայումս բուծվող կովերի մինչև 7%-ը), մինչդեռ նախրի վերարտադրությունը կազմակերպելու համար սերմնավորման գործընթացում տարեկան պետք է ներգրավել կովերի առնվազն 30%-ը։ Հաշվի առնելով այս հանգամանքը Նախարարությունը կաջակցի գյուղատնտեսական կենդանիների արհեստական սերմնավորման գործընթացը խթանելու ցանկացած նախաձեռնություն՝ նպաստավոր պայմաններ ստեղծելով արհեստական սերմնավորվող կովերի ներկայիս գլխաքանակը առնվազն կրկնապատկելու համար։
2) Գյուղատնտեսական կենդանիների հաշվառման, համարակալման և նույնականացման գործընթացի իրականացումը, որն անչափ կարևոր է ոչ միայն անասնաբուժական միջոցառումներն արդյունավետ կազմակերպելու և կենդանիների տեղաշարժը վերահսկելու (սննդամթերքի անվտանգության տեսանկյունից) առումով, այլև առանցքային դեր է ստանձնում տոհմասելեկցիոն գործընթացում, քանզի առանց կենդանիների հաշվառման, համարակալման և նույնականացման անհնար է կատարել տոհմային հաշվառումը և բարձր մթերատու կենդանիների անհատական տոհմային քարտերի վարումը, ինչը թույլ կտա իրականացնել ընտրասերման հիմնական գործառույթները՝ կենդանիների ընտրությունը և զույգընտրությունը։ Մեր հանրապետությունում վերջին երեք տասնամյակներում բազմիցս փորձեր են արվել կազմակերպել գյուղատնտեսական կենդանիների հաշվառման և համարակալման գործընթացը, անգամ իրականացվել է պիլոտային ծրագիր (Հայաստանի Հանրապետության Վայոց Ձորի մարզում), սակայն բոլոր փորձերը ձախողվել են։ Նախարարության նախաձեռնությամբ և միջազգային կառույցների աջակցությամբ 2022 թվականին մեկնարկեց մեր հանրապետությունում բուծվող տավարի ողջ գլխաքանակի հաշվառման և նունականացման գործընթացը, որը ներկայումս ընթացքի մեջ է։ Նախարարությունը հետամուտ կլինի, որպեսզի 2023 թվականին ամբողջությամբ իրականացվեն այդ աշխատանքները և դրանք հետագայում կրեն շարունակական բնույթ։   
3) Գյուղատնտեսական կենդանիների ապահովագրության պրոդուկտների ներդրումը, քանի որ հանրապետությունում գործող ապահովագրական ընկերությունները նվազ հետաքրքրվածություն են ցուցաբերում գյուղատնտեսական կենդանիների ապահովագրության նկատմամբ, ինչը պայմանավորված է անասնապահության ցածր շահութաբերությամբ և բարձր ռիսկայնությամբ։ Այս հանգամանքը սահմանափակում է գյուղացիական տնտեսությունների կողմից վարկերի ստացման հնարավորությունները և խոչընդոտում եկամուտների ավելացմանը։ Մինչդեռ ապահովագրության մեխանիզմների առկայության պարագայում, գյուղացին անկած կենդանու դիմաց ստացած ապահովագրական գումարների շնորհիվ, կարող է ձեռք բերել և իր նախիրները համալրել առավել բարձր տոհմային և մթերատու հատկանիշներով օժտված կենդանիներով, ինչը կհանգեցնի կենդանիների մթերատվության բարձրացմանը։ Վերոհիշյալ հանգամանքներով պայմանավորված, Նախարարությունը անհրաժեշտ քայլեր կձեռնարկի գյուղատնտեսական կենդանիների ապահովագրության գործընթացը մեր հանրապետությունում ներդնելու ուղղությամբ։ 
4) Արտերկրից բարձր մթերատու ցեղերի տոհմային կենդանիների ներկրումը, որը թույլ կտա այդ կենդանիների գենետիկական ներուժն օգտագործել տեղական կովկասյան գորշ ցեղի տոհմային և մթերատու հատկանիշները կատարելագործելու գործընթացում։ Հայաստանի Հանրապետության կառավարության աջակցությամբ Նախարարության կողմից արդեն իսկ իրականացվում են արտերկրից բարձր մթերատու ցեղերի տոհմային կենդանիների ներկրմանն աջակցություն ցուցաբերելու ծրագրեր։ Դրանց շնորհիվ վերջին տարիների ընթացքում հանրապետություն է ներկրվել համշխարհային ճանաչում ունեցող կաթնային և կաթնամսային ուղղության՝ հոլշտին, շվից, սիմենթալ և ջերսեյ ցեղերի ավելի քան 4000 գլուխ տոհմային կենդանիներ։ Այդ կենդանիներով համալրված նախիրներում կովերի միջին կաթնատվությունը կազմում է շուրջ 6000 կգ, ինչը գրեթե 3 անգամ գերազանցում է մեր հանրապետության կովերի միջին կաթնատվության ցուցանիշը։ Խոշոր եղջերավոր կենդանիներից զատ, հանրապետություն է ներկրվել նաև որոշակի քանակությամբ տոհմային ոչխարներ և խոզեր, որոնց գենետիկական ներուժը կնպաստի մեր հանրապետության գյուղատնտեսական կենդանիների մթերատվության բարձրացմանը։ Այնուամենայնիվ պետք է փաստել, որ արժեքավոր տոհմային կենդանիների ներկրման ծավալները շատ փոքր են, ուստի Նախարարության կողմից առաջիկայում համապատասխան քայլեր կձեռնարկվեն բարձր մթերատու տոհմային կենդանիների ներկրման ծավալներն ընդլայնելու ուղղությամբ։  
13․ Հանրապետության տարբեր տարածաշրջանների բնատնտեսական ներուժի լիարժեք և արդյունավետ օգտագործումը գյուղատնտեսական մթերքների արտադրության ծավալների ավելացման լրացուցիչ հնարավորություն է։ Հանրապետության տարբեր աշխարհագրական գոտիներին համահունչ անասնաբուծության վարման համապատասխան համակարգերի ներդրման և առկա ռեսուրսներն առավելագույնս օգտագործելու նպատակով անհրաժեշտ կլինի լուծել հետևյալ խնդիրները։
1) Մասնագիտացում և ցեղերի շրջանացումը, որոնց սկզբունքները գործում էին դեռևս խորհրդային տարիներից։ Սակայն այդ ժամանակաշրջանում բուծվող ցեղերի միատարրությունը և բազմաբնույթ տեխնոլոգիաների բացակայությունը թելադրում էին համընդհանուր մոտեցումներ ցուցաբերել մասնագիտացման և ցեղերի շրջանացման հարցերին։ Ներկայումս մշակվել են անասնաբուծության բազմազան ժամանակակից տեխնոլոգիաներ, ներկրվում են այդ տեխնոլոգիաներին հարմարված ցեղերի կենդանիներ, ինչը թույլ է տալիս նորովի դիտարկել անասնապահության մասնագիտացման և ցեղերի շրջանացման խնդիրները։ Ըստ այդմ, տավարաբուծության ոլորտում նպատակահարմար է ցուցաբերել մասնագիտացման և ցեղերի շրջանացման հետևյալ մոտեցումները։  
ա) Արարատյան հարթավայր։ Այս տարածաշրջանը պետք է մասնագիտանա բացառապես կաթնային տավարաբուծության զարգացման ուղղությամբ՝ հաշվի առնելով խիտ ազգաբնակչությունը, Երևանին մոտ լինելու հանգամանքը, ցանովի կերային մշակաբույսերի ընդարձակ տարածքները, բնական կերահանդակների սակավությունը, ինչպես նաև կաթի վերամշակման ձեռնարկությունների լայն ցանցը։ Այստեղ նպատակահարմար է տավարի գլխաքանակը նախ սահմանափակել, ապա նվազեցնել 30%-ով, իսկ նախիրներում կովերի տեսակարար կշիռն ավալացնելով հասցնել 50-55%-ի (ներկայիս 40%-ի փոխարեն)։ Հարկ կլինի արմատապես փոխել կենդանիների որակական և ցեղային կազմը։ Ներկայումս բուծվող տեղական կովկասյան գորշ ցեղի կենդանիներն աստիճանաբար կմղվեն նախալեռնային և լեռնային գոտիներ, իսկ դրանց փոխարեն անհրաժեշտ է ներմուծել հոլշտինյան, ինչպես նաև ջերսեյ, շվից և սիմենթալ ցեղերի կենդանիներ։ 
բ) Նախալեռնային գոտի։ Այստեղ պետք է զարգացնել կաթնամսային տավարաբուծությունը՝ բուծելով շվից և սիմենթալ, ինչպես նաև կովկասյան գորշ ցեղերի կենդանիներ, թեև չի բացառվում ցածրադիր հատվածներում հոլշտինյան ցեղի կենդանիների բուծումը այն տնտեսություններում, որոնք ունեն կերի կայուն բազա։ Այս գոտու առանձին տարածաշրջաններում տավարի գլխաքանակը կարելի է ավելացնել 40-50%-ով։
գ) Լեռնային գոտի։ Մասնագիտացումը պետք է ընթանա մսակաթնատու և մսատու ուղղությամբ։ Այս գոտում գերիշխում են ալպիական մարգագետինները, հարուստ և բազմազան բուսականությամբ արոտավայրերը, որտեղ լեռնային արոտավայրերին գերազանց հարմարված հայրենական կովկասյան գորշ ցեղի կովերի արածեցման արդյունքում կստացվի հոլանդական պանրի համար պիտանի բարձրորակ կաթ։ 
2) Ոչխարաբուծությունը խթանելու նպատակով անհրաժեշտ է ավելացնել ոչխարի գլխաքանակը Հայաստանի Հանրապետության Գեղարքունիքի, Սյունիքի, Շիրակի, Արագածոտնի և Կոտայքի մարզերում, որոնք ունեն ընդարձակ արոտավայրեր և որոնցում անցյալ դարի 60-70-ական թվականներին կենտրոնացված էր մի քանի անգամ ավելի շատ ոչխարի գլխաքանակ։ Արարատյան հարթավայրում ոչխարների թիվը նպատակահարմար է սահմանափակել։
3) Խոզաբուծության և թռչնաբուծության զարգացման ներկայիս միտումները ուղեկցվում են ժամանակակից արդյունաբերական տեխնոլոգիաների ներդրմամբ և ներկայումս մեր հանրապետությունում բուծվող խոզերի ցեղերը և հիբրիդները, ինչպես նաև թռչունների գծերը և կրոսները լիովին հարմարված են ինտենսիվ տեխնոլոգիաների պայմաններին։ Տնային տնտեսություններում արդյունավետ է շարունակել ավանդական թռչնաբուծությունը՝ երևանյան ցեղի հավերի բուծմամբ, իսկ Հայաստանի Հանրապետության Լոռու, Տավուշի և Սյունիքի մարզերում խթանել լեռնաանտառային խոզաբուծությունը՝ տարվա զգալի մասը խոզերին խնամելով անտառածածկ տարածքներում։ Լեռնաանտառային խոզաբուծությունը խթանելու նպատակով տարբեր գործիքակազմի կիրառման շնորհիվ խոզի մսի տարեկան արտադրությունը կարելի է ավելացնել առնվազն երկու հազար տոննայով։
4) Հայաստանն ունի մեղվաբուծության զարգացման հսկայական ներուժ, քանզի ենթալպյան և ալպյան մարգագետինների հարուստ և բազմազան մեղրատու բուսատեսակների առկայությունը թույլ է տալիս ստանալ յուրահատուկ համային և բարձր որակական հատկանիշներով օժտված ապրանքային մեղր։ Հաշվի առնելով այս հանգամանքը, նախարարությունն առաջիկայում կմշակի մեղվաբուծության զարգացման ծրագիր, որն ուղղված կլինի մեղվաբուծության խթանմանը հատկապես սահմանամերձ բնակավայրերում։ 
5) Բնական կերահանդակների արդյունավետ օգտագործումը, քանզի մեր երկրի արոտավայրերն օգտագործվում են խիստ անհամաչափ։ Եթե գյուղամերձ արոտավայրերն օգտագործվում են գերծանրաբեռնված, ապա հեռագնա արոտների ծանրաբեռնվածությունը կազմում է ընդամենը 25-30%։ Ընդհանուր առմամբ մեր հանրապետության արոտավայրերի կեսից ավելին չի օգտագործվում, ինչը պայմանավորված է ճանապարհների բացակայությամբ կամ անանցելիությամբ, կենդանիների համար ապաստարանների և մարդկանց կացարանների բացակայությամբ կամ անմխիթար վիճակով։ Լուրջ խնդիր է հատկապես արոտների ջրարբիացումը, քանզի տասնյակ հազարավոր հեկտար չի օգտագործվում խմելու ջրի բացակայության պատճառով։ Արոտների օգտագործման հնարավորությունները սահմանափակվում են նաև գերծանրաբեռնվածության և այլ բնական ու մարդածին գործոնների հետևանքով իհայտ եկած ընդարձակ դեգրադացված էրոզիոն հատվածների, խիստ քարածածկ տարածքների և այլ պատճառներով։ 
6) Ուսումնասիրությունները ցույց են տալիս, որ առավել սահմանափակ են օգտագործվում բարձր լեռնային թեք արոտավայրերը, մինչդեռ դրանք խմելու ջրով ապահովելու և որոշ ենթակառուցվածքների մասամբ բարեկարգման շնորհիվ Հայաստանի Հանրապետության Արագածոտնի, Գեղարքունիքի, Սյունիքի և 
Շիրակի մարզերում կշրջանառվի առնվազն 30-40 հազար հա արոտավայր՝ շուրջ 200 հազար ոչխարի արածեցման լրացուցիչ հնարավորությամբ։ 
7) Ներկայիս աշխարհաքաղաքական իրավիճակը, սահմանամերձ համայնքների չօգտագործվող արոտավայրերը օգտագործելի դարձնելու հրամայականը և ցեղերի շրջանացման հնարավորությունները ստիպում են նորովի լուծումներ գտնել սահանամերձ համայնքներում ծագած խնդիրներին։ Այս առումով յուրատիպ լուծում կարող է հանդիսանալ սահմանամերձ արոտավայրերում էքստրեմալ պայմաններին հարմարված տավարի մսատու որոշ ցեղերի կենդանիների բուծումը «էլեկտրական հովվի» տեխնոլոգիայով։ Այս տեխնոլոգիայով սահմանամերձ հատվածների չօգտագործվող այն արոտակտորներում, որոնք ունեն 1000 հա և ավելի մակերերս, հնարավոր է բուծել արոտակտորի մակերեսին համապատասխան մսացու տավար՝ 1 հա-ի հաշվով 1 գլուխ կենդանի համամասնությամբ։ Այս տեխնոլոգիան հնարավորություն է ընձեռում յուրահատուկ էլեկտրական լարերի և մետաղապլաստե սյուների միջոցով սահմանամերձ արոտավայրերը սահմանազատել։ Մարտկոցների միջոցով էլեկտրական լարերում մշտապես պահպանվում է բարձր լարման հոսանք, ինչի շնորհիվ կենդանին երբեք չի մոտենում էլեկտրական ցանկապատին։ Դրա շնորհիվ արգելափակվում է կենդանիների տեղաշարժը ցանկապատից դուրս, առավել ևս հարևան երկրի տարածք, բացառվում է հովվի առկայությունը, ինչպես նաև գիշատիչ կենդանիների դրսից մուտքը ցանկապատված տարածք։ Ցանկապատված արոտակտորներում անհրաժեշտ է բուծել էքստրեմալ պայմաններին հարմարված տավարի մսային ուղղության՝ լիմուզին, ակվիտան և հատկապես հայլանդ ցեղերի կենդանիներ։
8) Հայլանդ ցեղի կենդանիներն ունեն երկար և խիտ մազածածկ, բարձր կենսունակություն, երկարակյաց են, դիմացկուն են խիստ սառնամանիքներին և կարող են օգտվել անգամ մինչև 50 սմ ձնածածկույթի տակ գտնվող խոտից։ Այս կենդանիները շուրջ տարին կարող են անցկացնել բաց երկնքի տակ և անասնաշենքի կարիք չկա։Թերևս անհրաժեշտ է երկպատ կամ եռապատ թեթև տանիքով կառույց՝ ձյունամրրիկի, կարկուտի կամ հորդառատ անձրևների ժամանակ պատսպարվելու համար։ Թեև կենդանիներին կարելի է կերակրել բացառապես խոտով, այնուամենայնիվ բտման արդյունավետությունը բարձրացնելու համար ցանկալի է նաև երբեմն կերակրել խտացրած կերերով։ Կենդանիների պահանջկոտ չլինելու հանգամանքը և կերակրման ու պահվածքի դյուրինությունը թույլ են տալիս կենդանիների խնամքը ամբողջությամբ վերապահել անգամ սահմանամերձ տեղանքը հսկող զինվորներին։ Նման տեխնոլոգիայով մսացու տավար աճեցնելու յուրաքանչյուր հազար հա արոտավայրի հաշվով կարելի է ստանալ շուրջ 300 տոննա տավարի բարձրորակ միս։
9) Հաշվի առնելով վերոհիշյալ հանգամանքը, Նախարարությունը համապատասխան քայլեր կձեռնարկի վերոհիշյալ խնդիրների լուծման ուղղությամբ։ Դրան զուգահեռ, կմշակվեն անհրաժեշտ գործիքակազմեր, որոնք թույլ կտան արոտներից օգտվող տնտեսավարողներին ներգրավել արոտների ենթակառուցվածքները ձևավորելու գործընթացում։ Մասնավորապես ընդարձակ արոտակտորներ (1000 հա և ավելի) երկարաժամկետ վարձակալած տնտեսավարողներին կառաջարկվի իրենց միջոցներով բարեկարգել ճանապարհները, իրականացնել արոտների մակերեսային բարելավման աշխատանքներ, հարմար տեղանքներում կառուցել ջրահավաք ավազաններ և այլն,
10) Բնակլիմայական պայմաններին առավել հարմարված կերային մշակաբույսերի ցանքատարածությունների ընդլայնումը, քանզի հանրապետության վարելահողերի ընդարձակ տարածքների չօգտագործման հանգամանքը մասամբ պայմանավորված է կերային մշակաբույսերի ցանքատարածությունների կրճատմամբ։ Կարևոր գործոն է նաև տվյալ տեղանքին համապատասխան մշակաբույսերի ճիշտ ընտրությունը։ Առաջիկա տարիներին առաջնահերթ խնդիր պետք է հանդիսանա Արարատյան հարթավայրում և հանրապետության նախալեռնային գոտու ցածրադիր հատվածներում առվույտի, իսկ նախալեռնային և լեռնային գոտիներում՝ կորնգանի ցանքատարածությունների ընդլայնումը։ Լեռնային և նախալեռնային գոտիներում պետք է խրախուսվի գարու մշակությունը, ինչպես նաև միամյա կամ բազմամյա թիթեռնածաղկավոր և հացազգի խոտաբույսերի համատեղ ցանքատարածությունների ընդլայնումը։ Նկատի ունենալով եգիպտացորենի բարձր բերքատվությունը և սննդարարությունը, ինչպես նաև դրա մշակության արդեն իսկ ձևավորված հարուստ փորձը (հատկապես Հայաստանի Հանրապետության Տավուշի մարզում), նպատակահարմար է առնվազն կրկնապատկել նաև եգիպտացորենի ցանքատարածությունները։ Դրանց զուգահեռ, հարկ կլինի վերականգնել նաև մի շարք արժեքավոր կերային մշակաբույսերի մշակության նախկին ավանդույթը, որոնցից առավել հեռանկարային կարող է հանդիսանալ Արարատյան հարթավայրում աշնանացան հլածուկի մշակությունը։ Կարճ վեգետացիայի շնորհիվ հնարավորություն է ընձեռնվում արդեն իսկ վաղ գարնանից կենդանիներին կերակրել հլածուկի կանաչ զանգվածով, ինչը կտրուկ ավելացնում է կովերի կաթնատվությունը, իսկ ապրիլի վերջին ազատել վարելահողը և այն նախապատրաստել այլ մշակաբույսերի մշակության համար։ Վերոհիշյալ մշակաբույսերի մշակությունը խրախուսելու նպատակով նախարարության կողմից անհրաժեշտ կլինի կիրառել աջակցության այնպիսի մեխանիզմներ, որոնք հնարավորություն կընձեռեն առվույտի և կորնգանի, ինչպես նաև գարու ցանքատարածություններն ավելացնել հինգհազարական հեկտարով, իսկ  հլածուկինը՝ հազար հեկտարով։ 
14․ Ոլորտի մրցունակության բարձրացումը, անհրաժեշտ ենթակառուցվածքներով հագեցվածությունը ոչ միայն կնպաստի անասնաբուծության առանձին ճյուղերի կառավարման դյուրինացմանը և արդյունավետության խթանմանը, պարենային ապահովվածության և սննդամթերքի անվտանգության մակարդակի բարձրացմանը, ինչպես նաև ժամանակակից տեխնոլոգիաների ներդրմանը, այլև հնարավորություններ կընձեռի ինտեգրվել արդեն իսկ ձևավորված անասնաբուծության վարման համաշխարհային մշակույթին, ինչն իր հերթին նպաստավոր պայմաններ կստեղծի կենդանական ծագման բարձրորակ մթերքների արտադրության և դրանց արտահանման համար։ Մրցունակության բարձրացման և ենթակառուցվածների հագեցվածության նպատակով Հայաստանի Հանրապետության կառավարության աջակցությամբ անհրաժեշտ է լուծել հետևյալ խնդիրները։
1) Անասնաբուծության վարման ժամանակակից տեխնոլոգիաների ներդրումը, որի իրականացման ուղղությամբ ախարարությունն արդեն իսկ իրականացնում է մի շարք ծրագրեր, իսկ առաջիկայում հանդես կգա նոր նախաձեռնություններով։ Մասնավորապես՝ 
ա․ «Փոքր և միջին «Խելացի» անասնաշենքերի կառուցման կամ վերակառուցման և դրանց տեխնոլոգիական ապահովման պետական աջակցության» ծրագրի շրջանակներում հիմնովին կառուցման և առկա անասնաշենքերի վերակառուցման արդյունքում արդեն իսկ գործում են ժամանակակից տեխնոլոգիաներին համահունչ 49 անասնաշենքեր և առաջիկա տարիներին դրանց թիվը կավելանա շուրջ քսանով,
բ․ «Հայաստանի Հանրապետությունում 2019-2024 թվականների տավարաբուծության զարգացման» ծրագրով    հանրապետություն է ներկրվել կաթնային և կաթնամսային ուղղության և արդյունաբերական պայմաններին հարմարված 1815 գլուխ տոհմային երինջներ, ինտենսիվ տեխնոլոգիաներով բուծվող, բարձր պտղատվությամբ և մսային հատկանիշներով օժտված՝  1527 գլուխ տոհմային ոչխարներ, ինչպես նաև տոհմային խոզեր, իսկ ներկայումս Նախարարության կողմից համապատասխան քայլեր են ձեռնարկվում տավարի մսային ցեղերի տոհմային կենդանիների ներկրումը խթնելու ուղղությամբ,
գ․ ձկնաբուծության և ակվակուլտուրայի ոլորտում արդիական տեխնոլոգիաների ներդրման նպատակով Նախարարությունն արդեն իսկ իրականացնում է արդյունագործական խեցգետնաբուծության խթանման ծրագիր, ինչը թույլ կտա տնտեսավարողներին ինտենսիվ տեխնոլոգիաների շնորհիվ մի քանի անգամ կրճատել խեցգետնի աճեցման ժամանակահատվածը և արտահանել բարձր մսային հատկանիշներով օժտված ավստրալական կարմրաչանչ խեցգետիններ,
դ․ արդյունաբերական տեխնոլոգիաներով թռչնամսի արտադրության խթանման նպատակով Հայաստանի Հանրապետության կառավարության աջակցությամբ իրականացվում է կատարված ներդրումների մասնակի փոխհատուցում և ակնկալվում է, որ առաջիկա տարիներին հանրապետությունում կհիմնվի ժամանակակից տեխնոլոգիաներով հագեցած 1-2 թռչնաբուծարան,
ե․ նոր սարքավորումներով և հոսքագծերով տեխնոլոգիական գործընթացի արդիականացումը խթանելու նպատակով իրականացվում է «Հայաստանի Հանրապետությունում ագրոպարենային ոլորտի սարքավորումների լիզինգի աջակցության ծրագիրը», որը նախադրյալներ կստեղծի գյուղատնտեսական ծագման մթերքների և դրանց վերամշակված արտադրանքի արտադրության ծավալների ավելացման, միջազգային չափորոշիչներին համապատասխան որակական և անվտանգության պահանջների ապահովման, մրցունակության բարձրացման, արտահանման ծավալների ավելացման, ինչպես նաև ներկրվող արտադրանքը տեղական արտադրությամբ փոխարինելու համար․
2) Անասնաբուժական ծառայությունների մատուցման մակարդակի բարձրացումը, ինչի համար առաջիկա տարիներին անհրաժեշտ կլինի կյանքի կոչել հետևյալ միջոցառումները․ 
ա․ Հայաստանի Հանրապետության առողջապահության նախարարության մասնակցությամբ իրականացնել մարդկանց և կենդանիների համար համընդհանուր հիվանդությունների (բրուցելյոզ, դաբաղ և այլն) դեմ պայքարի համալիր միջոցառումներ,
բ․ ներդել անասնաբուժական  դեղամիջոցների շրջանառությունը վերահսկելու գործուն համակարգ,
գ․ անասնաբուծությամբ զբաղվող տնտեսավարողներին մատչելի և որակյալ ծառայություններ մատուցելու նպատակով զարգացնել մասնավոր անասնաբուժության ինստիտուտը։
3) Սննդամթերքի անվտանգության ապահովումը և անհրաժեշտ ենթակառուցվածքներով հագեցվածության մակարդակի բարձրացումը, քանի որ անվտանգ և որակյալ կենդանական ծագման մթերքներ ստանալու նպատակով անհրաժեշտ է ոչ միայն «ագարակից մինչև ափսե» սկզբունքով գործող՝ արտադրանքի հետագծային կառավարման համակարգի կիրառումը և սննդի անվտանգության ռիսկերի կառավարման միջազգային ճանաչում ունեցող ստանդարտների ներդրումը, այլև համապատասխան ենթակառուցվածքներով հագեցված ցանցի ստեղծումը, ինչը հնարավորություն կընձեռի արդյունավետ կազմակերպել կենդանական ծագման մթերքների որակի փորձաքննությունը և կբարձրացնի դրանց նկատմամբ սպառողների վստահությունը։ Այդ նպատակով Նախարարության առաջնահերթ նպատակներից են հանդիսանալու սպանդանոցների ցանցի ընդլայնումը և անասնաշուկաների հիմնումը։
Թեև վերջին տարիներին հանրապետությունում հիմնվեցին մի շարք սպանդանոցներ, այնուամենայնիվ դրանց քանակությունը բավարար չէ որոշ տարածաշրջաններում բուծվող անասնագլխաքանակի լիարժեք մորթն իրականացնելու համար (հատկապես աշնան ամիսներին և տարեվերջին)։ Հաշվի առնելով այս հանգամանքը, Նախարարությունը առաջիկայում ևս պետք է խթանի այն նախաձեռնությունները, որոնք ուղղված են սպանդանոցների կառուցմանը և առկա սպանդանոցների ընդլայնմանն ու տեխնիկական հագեցվածության մակարդակի բարձրացմանը։ Ընդ որում, նախապատվությունը պետք է տրվի Հայաստանի Հանրապետության Սյունիքի, Գեղարքունիքի, Շիրակի և Արագածոտնի մարզերին, որտեղ կենտրոնացված է ավելի ստվար գլխաքանակ։
Հանրապետությունում գոյություն չունի գյուղատնտեսական կենդանիների  վաճառքի ժամանակակից շուկա և վաճառքն իրականացվում է առանց պատշաճ անասնաբուժական հսկողության։ Այս հանգամանքը անհրաժեշտություն է դարձնում համապատասխան քայլեր ձեռնարկել առաջիկա տարիներին խիտ անասնագլխաքանակ ունեցող տարածաշրջաններում ժամանակակից անասնաշուկաներ հիմնելու ուղղությամբ՝ ինչը հնարավորություն կընձեռնի գնահատել և կառավարել գյուղատնտեսական կենդանիների վարակիչ հիվանդությունների տարածման ռիսկը,
4) Վարկային շուկայի խթանումը, քանզի ոլորտի մրցունակության բարձրացման առանցքային գործոններից է անասնաբուծությամբ զբաղվող տնտեսավարողներին մատչելի տոկոսադրույքներով վարկերի տրամադրումը։ Նախարարության կողմից արդեն իսկ իրականացվում է «Հայաստանի Հանրապետությունում անասնաբուծության ճյուղում իրականացվող ներդրումային ծրագրերին աջակցության տրամադրման փորձնական ծրագիրը», որի նկատմամբ հետաքրքրությունը հետզհետե խորանում է։ Այնուամենայնիվ վարկավորման գործընթացում դեռևս առկա են որոշ խոչընդոտներ, որոնցից առանձնանում է հատկապես գրավի առկայության ապահովման պարտադիր պայմանը։ Նախարարության միջոցառումներն առաջիկայում պետք է ուղղվեն այդ և նմանատիպ խնդիրների լուծմանը միտված մոտեցումների մշակմանը։

15․ Ծրագրի իրականացման ընթացքում կարող են իհայտ գալ ներքին կամ արտաքին ազդակներով պայմանավորված տարաբնույթ ռիսկեր, որոնց բնույթը և դրանց կանխարգելմանն ու մեղմացմանն ուղղված միջոցառումները ներկայացված են 3-րդ աղյուսակում։

Աղյուսակ 3

Ռիսկերի գնահատում և կառավարում

	N
N
	Ռիսկը
	Բնույթը
	Ազդեցու-
թյունը
	Հավանա-
կանու-
թյունը
	Կառավարումը (մեղմանն ուղղված միջոցառումները)

	1
	Աշխարհաքաղաքական իրավիճակով պայմանավորված արտերկրից տոհմային կենդանիների ներկրման անհնարինություն կամ դժվարություններ
	Քաղա-
քական
	Բարձր
	Բարձր 
	Կենդանիների տեղափոխման պարտավորությունը կրում է մատակարարը, որն էլ այն կիրականացնի առաջին իսկ հնարավորության դեպքում (անհնարինության պարագայում նախատեսվում է գումարի վերադարձ) 

	2
	Գյուղատնտեսական կենդանիների հիվանդությունների բռնկում 
	Միջա-
վայրային
	Բարձր
	Միջին
	Հիվանդությունների դեմ պատվաստում և այլ կանխարգելիչ միջոցառումների իրականացում

	3
	Բնակլիմայական գործոններով պայմանավորված արհավիրքներ
	Միջա-
վայրային
	Բարձր
	Բարձր
	Բնակլիմայական պայմանների փոփոխության վերաբերյալ տեղեկատվության մշտական հնարավորություն, կանխարգելիչ միջոցառումների կազմակերպում

	4
	Ծրագրի արդյունավետ իրականացման համար մասնագիտական բարձր կարողություններով օժտված մասնագետների սղություն
	Գործառ-
նական 
	Միջին 
	Բարձր
	Հանրապետությունում առկա մասնագիտական ներուժի ներգրավում, մասնագետների շարունակական վերապատրաստումների կազմակերպում


	5
	Գործառույթների ստանդարտացման և ապրանքների սերտիֆիկացման միջազգային պահանջների կիրառում, որոնք հայրենական տնտեսավարողների որոշ հատվածը պատրաստ չէ ներդնել
	Գործառ-
նական (շուկա-
յական)
	Միջին 
	Բարձր
	Ստանդարտների ներդրում, հաղորդակցվածության մակարդակի բարձրացում, ստանդարտացման և սերտիֆիկացման տարրերին տիրապետելու ուղղությամբ տնտեսավարողների կարողությունների հզորացում

	6
	Աշխարհաքաղաքական իրավիճակով պայմանավորված ֆինանսական
դրամավարկային ճգնաժամի առաջացում
	Ֆինան-
սական
	Բարձր
	Միջին
	Համապատասխան ուսումնասիրությունների իրականացում, արագ կանխատեսում և ժամանակին արձագանքում

	7
	Պետական բյուջեից հատկացվող ֆինանսական միջոցների սղություն
	Ֆինան-
սական
	Բարձր
	Միջին
	Նոր ֆինանսական ռեսուրսներ հայթհայթելու ուղղությամբ համապատասխան քայլերի իրականացում

	8
	Ժամկետանց վարկային պորտֆելի բարձր մասնաբաժին և ֆինանսական կառույցների կողմից անասնաբուծության ոլորտի վարկավորման հարցում հետաքրքրությունների նվազում
	Ֆինան-
սական
	Միջին
	Ցածր
	Ֆինանսական կառույցների հետ ծագած խնդիրների լուծման նպատակով ռազմավարության համատեղ մշակում և դրան համապատասխան մարտավարական քայլերի իրականացում 

[bookmark: _Hlk138771848]16․ Ծրագրի մոնիթորինգը կիրականացվի ամենամյա պարբերականությամբ, ինչը թույլ կտա գնահատել առաջընթացը, բացահայտել ծրագրի իրականացման ընթացքում ծագած խնդիրները և առաջարկել դրանց արդյունավետ լուծումներ։ Մոնիթորինգի արդյունքում կատարված վերլուծությունները հնարավորություն կտան պարզել, թե ծրագրի իրականացման առաձին փուլերում ինչպես են օգտագործվել միջոցները, ինչքանով են ստացված արդյունքները համապատասխանում ծրագրի նպատակներին և արդյոք նախատեսված կանխատեսումները համապատասխանում են իրականությանը։ 
17․ Ծրագրի գնահատումը կիրականացվի միջանկյալ կտրվածքով, եռամյա պարբերականությամբ՝ նպատակների համապատասխանությունը և իրականացումը, զարգացման արդյունավետությունը՝ ազդեցությունն ու կայունությունը որոշելու նպատակով։ Ծրագրի ավարտից հետո կիրականացվի վերջնական գնահատում, որը հնարավորություն կտա պարզել օգտագործված ռեսուրսները, ստացված արդյունքներն ու իրականացված նպատակները և բացահայտել, թե ինչքանով են դրանք նպաստել ծրագրի բուն առաքելության իրականացմանը։  Ծրագիրը գնահատելիս հաշվի են առնվելու այնպիսի չափանիշներ, ինչպիսիք են ձեռնարկված քայլերի համապատասխանությունը, արդյունավետությունը, օգտակարությունը, ազդեցությունը և կայունությունը։

	18․ Ծրագրի իրականացումը կնպաստի անասնաբուծության և կերարտադրության խթանմանը և հնարավորություն կընձեռի ստանալ հետևյալ արդյունքները՝
1) ներդնել խոշոր եղջերավոր կենդանիների ապահովագրության գործընթացը՝ դրանում ընդգրկելով տարեկան առնվազն 10000 գլուխ կովեր, 
2) տավարի կաթնային և կաթնամսային ուղղության դասական ցեղերի գենոֆոնդի օգտագործման շնորհիվ կովերի միջին կաթնատվությունը բարձրացնել գրեթե 20%-ով՝ հասցնելով այն շուրջ 3000 կգ-ի կամ տարեկան լրացուցիչ արտադրել առնվազն 130 հազար տոննա կաթ,
3) կերային մշակաբույսերի ցանքատարածությունների ընդլայնման արդյունքում տարեկան լրացուցիչ ստանալ ավելի քան 15 հազար տոննա խտացրած և 60 հազար տոննա կոպիտ կերեր, ինչպես նաև 40 հազար տոննա կերային մշակաբույսերի կանաչ զանգված,
4) բարձրացնել տեղական արտադրության կենդանական ծագման մթերքների որակական հատկանիշները և մրցունակության մակարդակը։

